
KATA PENGANTAR 

 

Laporan Interim Banci Pertanian 2024: Kenaf membentangkan parameter kenaf di Malaysia 

bagi tahun rujukan 2023. Penerbitan ini mengandungi maklumat profil pegangan pertanian 

meliputi individu dan pertubuhan serta penemuan parameter banci bagi tanaman kenaf. 

  

Penyusunan parameter ini merujuk kepada manual World Programme for the Census of 

Agriculture (WCA) 2020 bagi tempoh 2016 hingga 2025 yang menyarankan negara supaya 

melaksanakan Banci Pertanian sekurang-kurangnya sekali dalam tempoh sepuluh tahun. 

Malaysia merupakan antara negara yang melaksanakan Banci Pertanian pada tahun 2024 

bagi tahun rujukan 2023.  

  

Dalam menghasilkan profil dan parameter pertanian melalui pelaksanaan Banci Pertanian 

2024, kerjasama strategik antara Jabatan Perangkaan Malaysia (DOSM) dengan pemegang 

taruh iaitu Kementerian Pertanian & Keterjaminan Makanan, Kementerian Perladangan & 

Komoditi, Kementerian Sumber Asli & Kelestarian Alam dan Kerajaan Negeri telah terjalin erat 

bagi menjamin integriti data. 

  

Penerbitan ini memaparkan ringkasan penemuan keseluruhan pengeluaran kenaf dan jadual 

parameter terperinci merangkumi keluasan bertanam, keluasan bertuai, kuantiti pengeluaran, 

kuantiti jualan & nilai  jualan. Manakala, nota teknikal menerangkan konsep & definisi dan kata 

singkatan bagi memudahkan pengguna memahami parameter yang diterbitkan. 

  

Semoga parameter dalam penerbitan ini dapat dimanfaatkan oleh agensi kerajaan untuk 

tujuan perancangan dan penggubalan dasar, pemantauan serta penilaian keberkesanan 

program pembangunan pertanian negara. Sementara itu, ahli ekonomi, ahli akademik dan 

individu boleh menggunakan parameter ini dalam analisis serta penyelidikan sosial dan 

ekonomi. 

  

DOSM merakamkan setinggi-tinggi penghargaan di atas kerjasama yang diberikan oleh 

semua pihak yang telah menyumbang secara langsung atau tidak langsung dalam 

merealisasikan penerbitan ini. Setiap maklum balas dan cadangan untuk penambahbaikan 

penerbitan ini pada masa akan datang amatlah dihargai. 

  

DATO’ SRI DR. MOHD UZIR MAHIDIN 

Ketua Perangkawan Malaysia   

merangkap Pesuruhjaya Banci Pertanian 2024 

Mei 2025   

BANCI PERTANIAN 2024 

 

Banci Pertanian 2024 merupakan banci keempat dilaksanakan sejak penubuhan Malaysia 

pada tahun 1963. Pelaksanaan banci ini adalah sejajar dengan manual World Programme for 

the Census of Agriculture (WCA) 2020 yang menyarankan setiap negara ahli melaksanakan 

Banci Pertanian sekurang-kurangnya sekali bagi tempoh 2016 hingga 2025. Mesyuarat 

Jemaah Menteri pada 24 November 2023 telah bersetuju supaya Jabatan Perangkaan 

Malaysia (DOSM) di bawah Kementerian Ekonomi melaksanakan Banci Pertanian 2024. 

Tadbir urus Banci Pertanian 2024 terdiri daripada Jawatankuasa Pemandu Banci yang 

dipengerusikan oleh Ketua Setiausaha Negara dan Jawatankuasa Utama Banci yang 

dipengerusikan oleh Ketua Perangkawan Malaysia selaku Pesuruhjaya Banci serta 

melibatkan pelbagai agensi pelaksana di peringkat persekutuan dan negeri iaitu Timbalan 

Pesuruhjaya, Penolong Pesuruhjaya dan Penguasa Daerah. Selain itu hampir tujuh ribu orang 

terdiri daripada Penyelia dan Pembanci telah dilantik bagi sepanjang tempoh pelaksanaan 

banci.  

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

Ahli Jawatankuasa Pemandu Banci 
Pengerusi   : Ketua Setiausaha Negara 
 

Pengerusi Ganti    : Ketua Pengarah Perkhidmatan Awam   
   Jabatan Perkhidmatan Awam 

 

Ahli:  
- Ketua Setiausaha Kementerian Pertanian dan Keterjaminan Makanan 

- Ketua Setiausaha Perbendaharaan Kementerian Kewangan 

- Ketua Setiausaha Kementerian Perladangan dan Komoditi 
- Ketua Setiausaha Kementerian Ekonomi 
- Ketua Setiausaha Kementerian Perumahan dan Kerajaan Tempatan 

- Timbalan Ketua Setiausaha Kanan Jabatan Perdana Menteri 
- Ketua Setiausaha Kementerian Sumber Asli dan Kelestarian Alam 

- Ketua Setiausaha Kementerian Kemajuan Desa dan Wilayah 

- Ketua Pengarah Jabatan Wilayah Persekutuan 

- Ketua Perangkawan Malaysia 

- Setiausaha Kerajaan Negeri  

Operasi Banci Pertanian 2024 telah bermula pada 7 Julai 2024 dan tamat pada  

31 Oktober 2024. Banci ini telah melalui proses transformasi dengan penggunaan ICT yang 

terkini bagi aktiviti pembancian melalui sistem MyAgriCensus.  

 

Outcome Banci Pertanian 2024 akan memberi tumpuan kepada agenda nasional dan menjadi 

penanda aras baharu bagi sektor pertanian negara. Maklumat yang berintegriti dan reliable 

digunakan sebagai input dalam membuat keputusan berasaskan bukti untuk perancangan, 

pelaksanaan, pemantauan dan penilaian blueprint pembangunan negara. Satu platform khas 

iaitu Sistem Integrasi Digital Pangkalan Data Pertanian Bersepadu, TaniStats telah 

dibangunkan untuk menyediakan data di hujung jari yang dapat memenuhi keperluan 

pemegang taruh dalam perancangan pembangunan sosio ekonomi. Secara tidak langsung, 

ia dapat merapatkan jurang digital dalam capaian sumber data yang pelbagai dan kompleks. 

TaniStats akan mengintegrasikan data pertanian daripada pelbagai sumber dan platform ini 

menyokong pembangunan dasar yang berasaskan data (data-driven policy), mempercepat 

proses analisis trend dan impak. Ia juga membolehkan perancangan yang lebih bersasar dan 

responsif terhadap isu semasa. Secara keseluruhan, platform ini menyumbang ke arah tadbir 

urus sektor pertanian yang lebih strategik, telus dan berimpak tinggi. Platform ini 

menyebarkan maklumat berkaitan penemuan utama Banci Pertanian 2024, serta pelbagai 

informasi sokongan lain yang relevan. Halaman utama portal TaniStats ini merangkumi: 

 

a) Penerangan ringkas mengenai maksud dan fungsi utama TaniStats sebagai sistem 

bersepadu untuk statistik sektor pertanian; 

 

b) Rasional dan keperluan pembangunan sistem ini dalam menyokong perancangan dan 

pemantauan sektor pertanian negara; 

 

c) Kepentingan sistem ini dalam menyediakan data yang tepat, pantas dan bersepadu 

untuk pelbagai pihak; dan 

 

d) Peranan TaniStats dalam memperkukuh dasar, memacu pertumbuhan sektor 

agromakanan, serta menyokong pembangunan mampan negara. 

 

TaniStats juga mengandungi MyAgroPrice iaitu satu platform interaktif yang memaparkan 

maklumat terkini harga produk pertanian terpilih dengan liputan siri masa secara bulanan dari 

tahun 2020 hingga 2024. Papan pemuka ini memaparkan perubahan harga di peringkat 

rantaian edaran produk pertanian iaitu harga Ladang, Borong dan Runcit mengikut negeri. 

MyAgroPrice merupakan inovasi yang memberikan maklumat paras dan perubahan harga 

produk pertanian terpilih yang boleh dimanfaatkan oleh pengguna bagi keputusan 

kepenggunaan. 

 

 

 

vi 



 

[10] 

Keberhasilan utama banci ini juga adalah berkaitan pengukuhan statistik pertanian. Banci 

Pertanian kini akan dilaksanakan setiap 10 tahun secara berkala bagi memastikan 

ketersediaan data baseline yang kemaskini, selari dengan keperluan semasa dan cabaran 

masa hadapan. Bagi memperkukuhkan ketersediaan data pertanian, survei pertanian jangka 

pendek akan dilaksanakan secara berkala mulai 2026. 

 

Selain itu, penerbitan Indikator Keterjaminan Makanan secara tahunan, Indeks Pengeluaran 

Pertanian secara suku tahunan dan Indeks Keterjaminan Makanan akan diterbitkan bagi 

sumber rujukan dalam merangka hala tuju sektor pertanian negara. 

1.0 PENGENALAN 

 

Laporan ini membentangkan parameter utama tanaman kenaf berdasarkan dapatan 

Banci Pertanian 2024 bagi tahun rujukan 2023. Parameter yang dipaparkan dalam 

laporan interim ini meliputi bilangan pegangan pertanian yang terdiri daripada 

pegangan pertanian individu dan pertubuhan yang menjalankan aktiviti tanaman kenaf 

untuk tujuan jualan. Pegangan pertanian bagi aktiviti tanaman kenaf merujuk kepada 

lokasi di mana individu dan pertubuhan yang terlibat dalam aktiviti kenaf tinggal atau 

berada. Selain itu, laporan ini turut mengandungi maklumat keluasan bertanam, 

keluasan bertuai, kuantiti pengeluaran, kuantiti jualan dan nilai jualan mengikut negeri 

dan daerah. Maklumat bagi keluasan bertanam, keluasan bertuai, kuantiti 

pengeluaran, kuantiti jualan dan nilai jualan adalah merujuk kepada lokasi di mana 

aktiviti tanaman kenaf dijalankan. Dari segi liputan Banci Pertanian 2024 adalah 

merujuk kepada pegangan pertanian yang menjalankan aktiviti tanaman kenaf pada 

tahun 2023 dan bergiat pada tahun 2024. 

 

2.0 LATAR BELAKANG 

 

Kenaf atau nama saintifiknya hibiscus cannabinus L. ialah sejenis tanaman jangka 

pendek musim panas yang berserat, bukan berkayu dan berasal dari Afrika dengan 

sejarahnya melebihi 4,000 tahun (Webber & Bledsoe, 2002). Menurut Mahmud et al. 

(2016), tanaman kenaf tergolong dalam keluarga hibiscus yang mempunyai 

persamaan dengan tanaman bendi dan kapas selain mempunyai kaitan rapat dengan 

tanaman rosel (hibiscus sabdariffa). Kenaf dikenali sebagai tanaman yang cepat 

tumbuh kerana mampu beradaptasi dalam pelbagai jenis tanah. Namun, kenaf tumbuh 

lebih baik di tanah loam berpasir dengan saliran yang baik dan memerlukan iklim yang 

panas dan lembap (Monti & Alexopoulou, 2013). Dengan daya tahan yang kuat 

terhadap persekitaran tropika, pokok kenaf dapat menghasilkan makanan dan serat 

yang tinggi dan sering digunakan sebagai pengganti rami dalam pelbagai aplikasi 

industri (Mohd Jani et al., 2018). 

 

Selain itu, kenaf juga dijadikan makanan ternakan bermutu kerana ia mengandungi 

protein kasar sebanyak 21 hingga 34 peratus di dalam daunnya, 10 hingga 12 peratus 

di dalam batang dan 16 hingga 23 peratus dalam keseluruhan pokok (LKTN, 2022). 

Manakala, Zakaria et al. (2020) menyatakan batang kenaf yang telah diproses 

menghasilkan 25 hingga 30 peratus serat panjang daripada bahagian kulit luar batang 

(bast) dan 70 hingga 75 peratus serat pendek dari bahagian dalam batang (core). 

 

Sebagai alternatif kepada tanaman tembakau, kenaf mula diperkenalkan  

secara komersial melalui Lembaga Kenaf dan Tembakau Negara (LKTN) pada tahun 

2010. Aktiviti tanaman kenaf di Malaysia kini giat dibangunkan sebagai salah satu 

sumber penghasilan produk mesra alam (green product) seperti produk biokomposit, 

biodegradale utensil (BDU), panel, bedding dan makanan ternakan serta menjadi 

sumber pendapatan baharu bagi pekebun kecil (KPK, 2023). 

 

   Paparan 1: Pokok kenaf Paparan 2: Pokok kenaf berbunga 

 

 

 

 

Kenaf terbahagi kepada dua kumpulan iaitu varieti awal dan akhir kematangan 

mengikut reaksi pokok terhadap pembungaan. Kebanyakan kultivar kenaf sensitif 

terhadap cahaya dan sebahagian lain pula tidak berbunga sepanjang hari (Monti & 

Alexopoulou, 2013). Menurut Mohd Jani et al. (2018), varieti pokok kenaf yang lambat 

matang menghasilkan serat yang lebih tinggi berbanding varieti yang matang awal 

hingga sederhana. Di Malaysia, varieti pokok kenaf matang mempunyai kitaran 

pertumbuhan sekitar 120 hingga 150 hari (LKTN, 2022). 

 

Terdapat beberapa faktor dalam pemilihan dan penyaringan varieti kenaf antaranya 

seperti tindak balas terhadap cahaya, tempoh kematangan, rintangan terhadap 

perosak dan penyakit serta jumlah hasil serat batang sehektar (Zakaria et al., 2020). 

Kenaf yang ditanam secara komersial di Malaysia untuk pengeluaran serat dan biji 

benih merupakan kenaf varieti V36. 

3.0 PARAMETER TANAMAN KENAF 

 

 PROFIL TANAMAN KENAF 

 

 Malaysia 

Statistik tanaman kenaf pada tahun 2023 merekodkan 866 pegangan 

pertanian. Pegangan pertanian individu adalah penyumbang terbesar 

iaitu 862 orang manakala pertubuhan merekodkan empat pertubuhan 

perniagaan. 

 

Paparan 3: Bilangan Pegangan Pertanian Tanaman Kenaf mengikut Negeri, Malaysia, 

2023 

 

 

 

 

 

 

 

 

 

 

 

 

 

 

 

 

 

*Nota:   i) Peta tidak mengikut skala sebenar 

ii) Bilangan pegangan pertanian tanaman kenaf adalah merujuk kepada lokasi tempat  

    kediaman/ pertubuhan. 

 

 

 

 

 

 

 

 

 

PERLIS  82 | 1 

KEDAH  
80 | 1 

PERAK  17 | - 

MELAKA  
4 | - 

JOHOR  
3 | - 

PETUNJUK: INDIVIDU | PERTUBUHAN 

KELANTAN  

PAHANG  478 | 2 

TERENGGANU  126 | - 

72 | - 

Jumlah Individu 

2023 : 862     
 

Lelaki Perempuan 

2023:  551 (63.9%) 2023: 311 (36.1%) 

3.1.1.1 Individu 

Individu yang terlibat dalam aktiviti tanaman kenaf pada tahun 

2023 adalah seramai 862 orang. Terdapat 551 orang lelaki  

(63.9 peratus) dan 311 orang perempuan (36.1 peratus) yang 

mengusahakan tanaman kenaf.  

  
Paparan 4: Bilangan Pegangan Pertanian Individu Tanaman Kenaf, Malaysia, 2023 

 

 

 

 

 

  

 

 

 

 

  
Etnik Bumiputera mewakili kumpulan terbesar bagi pegangan 

pertanian individu tanaman kenaf dengan sumbangan sebanyak 

98.1 peratus (846 orang). Dari segi profil demografi mengikut 

taraf perkahwinan, pegangan pertanian individu yang telah 

berkahwin merupakan kumpulan dominan merangkumi          

65.9 peratus (568 orang). Pegangan pertanian individu tertinggi 

dalam kalangan kumpulan umur 46 hingga 59 tahun mewakili 

32.0 peratus (276 orang), diikuti oleh kumpulan berumur            

31 hingga 45 tahun sebanyak 30.6 peratus (264 orang). 

3.1.1.2 Pertubuhan 

Pertubuhan yang menjalankan aktiviti tanaman kenaf pada 

tahun 2023 adalah empat pertubuhan iaitu dua pertubuhan di 

Pahang dan masing-masing satu pertubuhan di Kedah dan 

Perlis. 

 

Paparan 5: Bilangan Pegangan Pertanian Pertubuhan Tanaman Kenaf, Malaysia, 2023 

  
*Nota: Bilangan pegangan pertanian tanaman kenaf adalah merujuk kepada lokasi pertubuhan. 

 

 Negeri 

Berdasarkan Banci Pertanian 2024, tiga negeri dengan bilangan 

pegangan pertanian tertinggi adalah Pahang, Terengganu dan Perlis. 

Pahang mempunyai bilangan pegangan pertanian tanaman kenaf yang 

terbesar dengan sumbangan berjumlah 55.5 peratus (480 pegangan 

pertanian) diikuti Terengganu 14.6 peratus (126 pegangan pertanian) 

dan Perlis 9.5 peratus (83 pegangan pertanian). Ketiga-tiga negeri 

menyumbang 79.6 peratus daripada keseluruhan individu yang terlibat 

dalam aktiviti pertanian kenaf.  

 

Paparan 6: Pegangan Pertanian Tanaman Kenaf mengikut Negeri, Malaysia, 2023 

 

*Nota: Bilangan pegangan pertanian tanaman kenaf adalah merujuk kepada lokasi tempat kediaman/ 
pertubuhan. 

 Daerah Pentadbiran 

Trend ini juga sama di peringkat daerah di mana Pekan, Pahang 

mencatatkan bilangan pegangan pertanian kenaf tertinggi diikuti Setiu 

dan Besut, Terengganu. Namun, daerah Pekan, Pahang dan Kubang 

Pasu serta Padang Terap, Kedah merupakan antara daerah yang 

mencatatkan keluasan bertanam kenaf yang tertinggi. 

 

Paparan 7: Pegangan Pertanian Individu Tanaman Kenaf mengikut Negeri,  

Malaysia, 2023 

 

 

*Nota: Bilangan pegangan pertanian tanaman kenaf adalah merujuk kepada lokasi tempat kediaman. 

 PARAMETER UTAMA TANAMAN KENAF 

  

 Keseluruhan 

Pegangan pertanian tanaman kenaf di Malaysia pada tahun 2023 

adalah seramai 866 pegangan pertanian (merangkumi individu dan 

pertubuhan) dengan keluasan bertanam berjumlah 1,496.9 hektar. 

Daripada jumlah tersebut, keluasan tanah bagi tuaian kenaf adalah 

seluas 1,472.4 hektar. Manakala kuantiti jualan kenaf mencatatkan 

6,000.0 tan metrik dengan menghasilkan RM4,867,902.22 nilai jualan.  

 

Paparan 8: Statistik Pegangan Pertanian Tanaman Kenaf, Malaysia, 2023 

 

 

 

 

 

 

 

 
 

 Individu 

Pegangan pertanian individu tanaman kenaf di Malaysia pada tahun 

2023 adalah seramai 862 orang dengan keluasan bertanam berjumlah 

1,299.3 hektar. Daripada jumlah tersebut, keluasan tanah bagi tuaian 

kenaf adalah seluas 1,274.8 hektar. Manakala kuantiti jualan kenaf 

mencatatkan 5,784.5 tan metrik dengan menghasilkan 

RM4,123,285.22 nilai jualan.  

 

Paparan 9: Statistik Pegangan Pertanian Individu Tanaman Kenaf, Malaysia, 2023 

 Pertubuhan  

Terdapat empat pertubuhan beroperasi dan terlibat dengan aktiviti 

tanaman kenaf di Malaysia pada tahun 2023. Jumlah keluasan tanah 

yang digunakan untuk menjalankan aktiviti tanaman kenaf adalah  

197.6 hektar dengan kuantiti jualan 215.5 tan metrik dan nilai jualan 

RM744,617.00.  

 

Paparan 10: Statistik Pegangan Pertanian Pertubuhan Tanaman Kenaf, Malaysia, 2023 

 

 

 

 

 

 

 

 

 
 

 KELUASAN BERTANAM TANAMAN KENAF 

 

 Malaysia 

Secara keseluruhan, keluasan bertanam bagi tanaman kenaf pada 

tahun 2023 direkodkan seluas 1,496.9 hektar. Pegangan pertanian 

individu mencatatkan 1,299.3 hektar (86.8%) manakala pegangan 

pertanian pertubuhan seluas 197.6 hektar (13.2%). 

 

Carta 1: Keluasan Bertanam Pegangan Pertanian Tanaman Kenaf, Malaysia, 2023 

 Negeri  

Keluasan bertanam kenaf didominasi oleh Pahang dengan keluasan               

593.7 hektar, diikuti dengan Perlis seluas 347.5 hektar dan Kedah 

seluas 217.5 hektar sepertimana di Paparan 7 yang menunjukkan 

keluasan bertanam kenaf bagi lima negeri tertinggi. Manakala Negeri 

Sembilan, Pulau Pinang, Selangor, Sabah, Sarawak,                              

W.P. Kuala Lumpur, W.P. Labuan, dan W.P. Putrajaya adalah negeri 

yang tidak menjalankan aktiviti tanaman kenaf. 

 

Paparan 11: Keluasan Bertanam Pegangan Pertanian Tanaman Kenaf bagi Lima 

Negeri Teratas, Malaysia, 2023 

 

 

 Daerah Pentadbiran 

Tiga daerah yang mempunyai keluasan bertanam terbesar ialah Pekan, 

Pahang seluas 548.7 hektar atau 36.7 peratus. Ini diikuti Kubang Pasu 

dan Padang Terap, Kedah di mana masing-masing 124.2 hektar (8.3%) 

dan 83.8 hektar (5.6%). 

 

Paparan 12: Keluasan Bertanam Pegangan Pertanian Tanaman Kenaf bagi Tiga 

Daerah Pentadbiran Teratas, Malaysia, 2023 

 

*Nota: Bilangan pegangan pertanian tanaman kenaf adalah merujuk kepada lokasi ladang.  

 KELUASAN BERTUAI TANAMAN KENAF 

 

 Malaysia 

Secara keseluruhan, keluasan bertuai bagi tanaman kenaf pada tahun 

2023 direkodkan seluas 1,472.4 hektar. Pegangan pertanian individu 

mencatatkan 1,274.8 hektar (86.6%) manakala pegangan pertanian 

pertubuhan seluas 197.6 hektar (13.4%). 

 

Carta 2: Keluasan Bertanam Pegangan Pertanian Tanaman Kenaf, Malaysia, 2023 

 

 

 

 Negeri  

Keluasan bertuai kenaf didominasi oleh Pahang dengan keluasan 

593.6 hektar, diikuti Perlis seluas 337.7 hektar dan Kedah seluas                    

217.5 hektar. 

 

Paparan 13: Keluasan Bertuai Pegangan Pertanian Tanaman Kenaf bagi Lima Negeri 

Teratas, Malaysia, 2023 

 Daerah Pentadbiran 

Tiga daerah yang mempunyai keluasan bertanam terbesar ialah Pekan, 

Pahang seluas 548.6 hektar atau 37.3 peratus. Ini diikuti Kubang Pasu 

dan Padang Terap, Kedah di mana masing-masing 124.2 hektar (8.4%) 

dan 83.8 hektar (5.7%). 

 

Paparan 14: Keluasan Bertuai Pegangan Pertanian Tanaman Kenaf bagi Tiga Daerah 

Pentadbiran Teratas, Malaysia, 2023 

 

 

 KUANTITI PENGELUARAN TANAMAN KENAF 

 

 Malaysia 

Tahun 2023 merekodkan kuantiti pengeluaran kenaf adalah berjumlah      

9,916.1 tan metrik. Sumbangan pegangan pertanian individu berjumlah 

9,696.5 tan metrik, manakala pegangan pertanian pertubuhan pula 

berjumlah 219.5 tan metrik. 

 

Paparan 15: Kuantiti Pengeluaran Pegangan Pertanian Tanaman Kenaf, Malaysia, 2023 

 

 

 

 

 

 

  

 Negeri 

Secara keseluruhan, Pahang merekodkan kuantiti jualan teratas 

dengan mencatatkan 5,224.2 tan metrik, diikuti Terengganu        

(1,594.4 tan metrik) dan Kelantan (1,211.2 tan metrik). Sumbangan 

kuantiti pengeluaran di Pahang adalah 52.7 peratus daripada 

keseluruhan kuantiti pengeluaran kenaf. 

Paparan 16: Kuantiti Pengeluaran Tanaman Kenaf bagi Lima Negeri Teratas, Malaysia, 

2023 

 

 

 Daerah Pentadbiran 

Tiga daerah yang merekodkan kuantiti jualan teratas adalah Pekan, 

Pahang (5,098.9 tan metrik), Setiu, Terengganu (694.8 tan metrik) dan 

Padang Terap, Kedah (643.0 tan metrik). Sumbangan kuantiti 

pengeluaran di Pekan, Pahang adalah 51.4 peratus daripada 

keseluruhan kuantiti jualan kenaf. 

 

Paparan 17: Kuantiti Pengeluaran Tanaman Kenaf bagi Tiga Daerah Pentadbiran 

Teratas, Malaysia, 2023 

 

 

 KUANTITI DAN NILAI JUALAN TANAMAN KENAF 

 

 Malaysia 

Tahun 2023 merekodkan kuantiti jualan kenaf adalah berjumlah      

6,000.0 tan metrik dengan nilai jualan RM4,867,902.22. Sumbangan 

pegangan pertanian individu berjumlah 5,784.5 tan metrik dengan nilai 

jualan RM4,123,285.22, manakala pegangan pertanian pertubuhan 

pula berjumlah 215.5 tan metrik dengan nilai jualan RM744,617.00. 

Paparan 18: Kuantiti dan Nilai Jualan Pegangan Pertanian Tanaman Kenaf, Malaysia, 

2023 

 

 

 

 

 

 

 

 

 

 Negeri 

Secara keseluruhan, Pahang merekodkan kuantiti jualan tertinggi 

dengan mencatatkan 4,707.5 tan metrik, diikuti Kelantan                                    

(286.5 tan metrik) dan Terengganu (286.4 tan metrik). Sumbangan 

kuantiti jualan di Pahang adalah 78.5 peratus daripada keseluruhan 

kuantiti jualan kenaf.  

 

Paparan 19: Kuantiti Jualan Tanaman Kenaf bagi Lima Negeri Teratas, Malaysia, 2023 

 

 

Trend yang sama juga bagi nilai jualan di mana Pahang merupakan 

penyumbang utama kepada nilai jualan dengan mencatatkan 

RM2,353,745.64, diikuti Perlis (RM1,538,792.90) dan Kedah 

(RM752,920.83). Sumbangan nilai jualan di Pahang adalah 48.3 

peratus daripada keseluruhan nilai jualan kenaf. 

 

 

 

 

 

 

 

 

 

2023: 
 

4,707.5 
tan metrik 

PAHANG 

2023: 
 

286.5 
tan metrik 

 

KELANTAN 

2023: 
 

286.4 
tan metrik 

 

TERENGGANU 

2023: 
 

235.0 
tan metrik 

 

PERLIS 

2023: 
 

222.6 
tan metrik 

 

KEDAH 

5,784.5 tan metrik 

RM4,123,285.22 

215.5 tan metrik  

RM744,617.00 

Individu Pertubuhan 

NILAI JUALAN 

KUANTITI JUALAN 



 

35 
 

Paparan 20: Nilai Jualan Tanaman Kenaf bagi Lima Negeri Teratas, Malaysia, 2023 

 

 

 Daerah Pentadbiran 

Tiga daerah yang merekodkan kuantiti jualan teratas adalah Pekan, 

Pahang (4,632.2 tan metrik), Perak Tengah, Perak (154.8 tan metrik) 

dan Padang Terap, Kedah (148.4 tan metrik). Sumbangan kuantiti 

pengeluaran di Pekan, Pahang adalah 77.2 peratus daripada 

keseluruhan kuantiti jualan kenaf. 

 
Paparan 21: Kuantiti Jualan Tanaman Kenaf bagi Tiga Daerah Pentadbiran Teratas, 

Malaysia, 2023 

 
  

Tiga daerah yang merekodkan nilai jualan teratas adalah Pekan, 

Pahang (RM2,316,120.64), Kubang Pasu, Kedah (RM544,858.76) dan 

Padang Terap (RM152,396.71). Sumbangan nilai pengeluaran di 

Pekan, Pahang adalah 47.6 peratus daripada keseluruhan nilai jualan 

kenaf. 

 

Paparan 22: Nilai Jualan Tanaman Kenaf bagi Tiga Daerah Pentadbiran Teratas, 

Malaysia, 2023 

4.0 PERBANDINGAN LOKASI PEGANGAN PERTANIAN 

 

Statistik tanaman kenaf pada tahun 2023 merekodkan 866 pegangan pertanian. 

Pegangan pertanian individu adalah penyumbang terbesar iaitu 862 orang dengan 

sumbangan 99.5 peratus manakala pertubuhan merekodkan sebanyak empat 

pertubuhan iaitu 0.5 peratus. 

 

Paparan 23 menunjukkan perbandingan lokasi pegangan pertanian antara lokasi 

tempat kediaman/ pertubuhan dan ladang mengikut negeri dan pegangan pertanian 

individu serta pertubuhan. Pahang merupakan penyumbang tertinggi bagi kedua-dua 

lokasi iaitu 480 pegangan pertanian (478 individu dan dua pertubuhan) berdasarkan 

lokasi tempat kediaman/ pertubuhan, manakala 482 pegangan pertanian (480 individu 

dan 2 pertubuhan) adalah berdasarkan lokasi ladang. 

 

Negeri yang merekodkan lokasi tempat kediaman/ pertubuhan dengan lokasi ladang 

yang sama adalah Kelantan, Melaka, Perak dan Terengganu. 

 

Paparan 23: Perbandingan Lokasi Pegangan Pertanian Antara Lokasi Tempat 

Kediaman/ Pertubuhan dan Ladang, Malaysia, 2023 

5.0 MENGENALI KENAF 

  

 PENANAMAN  

 

Kenaf mampu tumbuh dalam pelbagai keadaan tanah sama ada tanah liat atau 

tanah peroi. Namun, tanah yang paling sesuai untuk pertumbuhan optimum 

pokok kenaf ialah tanah jenis peroi berpasir yang mempunyai saliran baik 

dengan kandungan humus yang tinggi dan berkemampuan tinggi untuk 

menyerap air (Webber & Bledsoe, 2002; Monti & Alexopoulou, 2013). LKTN 

(2022) mendapati suhu persekitaran yang sesuai untuk pokok kenaf pula adalah 

sekitar 25°C hingga 28°C dengan keperluan hujan tahunan sebanyak 240 hingga 

490 milimeter (mm) dan taburan yang sekata semasa kitaran pertumbuhan 

selama empat hingga lima bulan. Zakaria et al. (2020) berpendapat pokok kenaf 

memerlukan tanah yang sedikit berasid dengan nilai pH 5.5 hingga 6.5 untuk 

pertumbuhan yang optimum. 

 

 Kesesuaian Tanah 

 

Tanah yang bersifat peroi berpasir merupakan tanah yang paling sesuai 

untuk penanaman kenaf kerana ia menyediakan saliran dan 

pengudaraan yang baik bagi pertumbuhan akar serta penyerapan 

nutrien yang optimum (Monti & Alexopoulou, 2013; Webber & Bledsoe, 

2002). Penyediaan tanah sebelum aktiviti menanam harus 

dilaksanakan bagi memastikan pertumbuhan tanaman lebih baik dan 

seragam. Sampel tanah yang telah dikenal pasti akan diambil untuk 

menentukan tahap kesuburan dan kandungan kimia tanah tersebut 

(LKTN, 2022). Selepas itu, kawasan tanaman dibersihkan daripada 

batu-batuan, tumbuhan renek, rumpai dan sebagainya. Kemudian, 

proses pembajakan dilakukan menggunakan bajak piring pada 

kedalaman 30 hingga 50 sentimeter (cm) terutama bagi bagi tanah yang 

mempunyai kandungan tanah liat yang tinggi untuk memecahkan 

lapisan tanah keras agar meningkatkan saliran dan pengudaraan 

(Zakaria et al., 2020). Parit juga dibina di sekeliling tanah bagi 

membantu saliran yang lebih baik.  

 

 Penyediaan Bahan Tanaman 

 

Biji benih kenaf yang berkualiti merupakan faktor penting yang 

menentukan penghasilan tanaman yang optimum terutamanya dalam 

menghasilkan batang kenaf yang seragam dari segi saiz dan ketinggian 

(Webber & Bledsoe, 2002; LKTN, 2022). Semasa penyimpanan, 

rawatan biji benih menggunakan racun kulat dapat mengekalkan kualiti 

di samping penyimpanan yang lebih lama pada suhu yang sesuai. Biji 

benih kenaf ditanam pada kedalaman satu hingga dua cm dari 

permukaan dan anggaran kegunaan biji benih adalah pada kadar 20 

kilogram (kg) sehektar (Zakaria et al., 2020). Biasanya, sebiji benih 

ditanam pada setiap lubang untuk memastikan pertumbuhan seragam 

dengan kadar percambahan yang melebihi 90 peratus. Pertumbuhan 

yang subur ini sangat penting untuk mencapai kepadatan pokok 

optimum dan menghasilkan biojisim yang tinggi. 

 

 Kepadatan Pokok 

 

Hasil yang maksimum bergantung kepada kepadatan pokok dengan 

jarak yang sesuai antara baris dan ketersediaan bekalan air yang 

mencukupi. LKTN (2022); Webber dan Bledsoe, (2002) mencadangkan 

jarak penanaman yang disyorkan untuk memperoleh hasil maksimum 

ialah 30 cm antara baris dan lima cm jarak antara setiap pokok untuk 

memuatkan sebanyak 650,000 batang pokok sehektar. Monti dan 

Alexopoulou (2013) menyatakan kepadatan ini juga secara tidak 

langsung dapat mengawal rumpai dengan baik kerana pembentukan 

kanopi yang rapat dan bertaut dapat menutup permukaan tanah dan 

menyekat cahaya, sekaligus mengurangkan pertumbuhan rumpai 

selepas sebulan penanaman. Selain itu, jika kenaf ditanam di tanah 

yang subur seperti tanah aluvium dan dibekalkan nutrien serta air yang 

mencukupi, hasil biojisim boleh mencapai sehingga 15 tan  metrik 

sehektar, menjadikannya salah satu tanaman fiber yang efisien dari 

segi pengeluaran per hektar (Zakaria et al., 2020). 

 

 Keperluan Air 

 

Pokok kenaf memerlukan tujuh hingga 15 mm air setiap hari semasa 

fasa pertumbuhan puncak bagi memastikan pertumbuhan yang 

optimum (FAO, 2010; LKTN, 2022). Pengairan atau hujan yang 

mencukupi dan serata sepanjang musim penanaman dapat 

memaksimumkan hasil dan kualiti kenaf. Walaupun kenaf dapat 

tumbuh dalam keadaan kemarau, hasilnya berkemungkinan terjejas 

kerana kekurangan air (Webber & Bledsoe, 2002). Maka, pengairan 

tambahan seperti pemancut air (sprinkler) haruslah disediakan semasa 

musim kemarau yang berpanjangan bagi memastikan kelembapan 

tanah dan kualiti pokok kenaf terpelihara. 

 Pembajaan 

 

Amaun baja yang diperlukan untuk penanaman kenaf bergantung 

kepada keadaan tanah dan keperluan nutrien. Kebiasaannya petani 

yang mahir dan berpengalaman dapat menentukan jenis dan amaun 

baja yang sesuai untuk digunakan kerana baja juga merupakan salah 

satu faktor utama bagi mendapatkan hasil kenaf yang optimum (Zakaria 

et al., 2020). Pembajaan pokok kenaf dilakukan sebanyak dua kali iaitu 

pusingan pertama semasa permulaan menanam pokok kenaf dan 

pusingan kedua setelah enam hingga lapan minggu pokok ditanam 

(LKTN, 2022). Menurut FAO (2010) penggunaan baja jenis NPK 

(Nitrogen, Fosforus, dan Kalium) amat disyorkan kerana ia merupakan 

baja yang larut perlahan dapat membantu memberikan nutrien secara 

berperingkat sepanjang musim pertumbuhan. Selain pembajaan, tanah 

juga perlu dipastikan pada kadar bacaan pH yang sesuai (Monti & 

Alexopoulou, 2013). Aktiviti pengapuran dilakukan satu hingga dua 

bulan sebelum aktiviti menanam bagi meningkatkan kadar pH tanah 

(sekiranya perlu). 

  
 PENUAIAN 

  
Kenaf perlu dituai pada masa yang tepat kerana ia mempengaruhi jumlah hasil 

dan kualiti serat serta batang. Menurut FAO (2010), penuaian yang dilakukan 

terlalu awal ketika pokok masih belum matang akan mengakibatkan hasil serat 

yang rendah kerana kebanyakan serat masih lembut dan menyebabkan 

kehilangan serat semasa proses penuaian. Sebaliknya, jika pokok dibiarkan 

terlalu lama, kandungan lignin yang tinggi dalam serat akan menjadikannya 

kasar dan kurang lentur, walaupun hasil tuaian banyak (Monti & Alexopoulou, 

2013). 

 
Waktu terbaik untuk menuai kenaf adalah pada hari ke-20 selepas 100 peratus 

pokok kenaf berbunga. Tempoh penanaman sehingga penuaian kenaf adalah 

antara 120 hingga 150 hari bergantung kepada keperluan pengeluaran produk 

(LKTN, 2022). Kaedah penuaian kenaf bergantung pada tujuan penggunaannya. 

Webber dan Bledsoe (2002) mencadangkan penuaian dapat dilaksanakan awal 

sebelum mencapai 120 hari jika serat yang lebih lembut diperlukan. Kenaf 

biasanya dituai secara manual atau menggunakan mesin penebang bagi 

menghasilkan serat panjang yang bermutu tinggi.  

 

Kaedah penuaian yang salah juga menjadi salah satu penyebab kerugian hasil 

kenaf. Kecuaian penuaian seperti menaikkan mesin penuai melebihi 36 cm dari 

permukaan tanah boleh menyebabkan kehilangan hasil batang sehingga 20 

peratus (Zakaria et al., 2020). 

Paparan 24: Bandela kenaf 

 

 

Selain itu, serat kenaf pada bahagian luar batang (bast fibre) akan hilang dalam 

jumlah yang banyak jika batang dibiarkan terlalu lama di ladang selepas dituai. 

Keadaan ini berlaku kerana pendedahan kepada kelembapan, hujan dan 

serangan mikroorganisma yang mempercepatkan proses pereputan serat 

(Monti & Alexopoulou, 2013). Kehilangan hasil menjadi lebih ketara apabila 

batang kenaf dibiarkan jatuh ke tanah semasa proses menuai, seperti ketika 

memungut atau membentuk bandela. Oleh itu, pengurusan tuaian yang cekap 

adalah penting bagi memastikan mutu dan kuantiti serat kenaf tidak terjejas 

(Webber & Bledsoe, 2002).  

  
 Penuaian Serat Panjang 

  
Serat panjang dituai secara manual atau menggunakan mesin seperti 

mesin pemotong rumput. Batang kenaf yang telah dipotong akan 

dipungut dengan menggunakan mesin dekortikasi kenaf. Hasil serat 

dipisahkan di antara serat luar (bast) dan dalam (core). Serat dalam 

akan dihancurkan menjadi serbuk dan dibungkus. Manakala, serat luar 

akan menjalani proses retting di mana serat luar akan diikat dan 

direndam di dalam tangki sehingga semua serat terpisah (Webber & 

Bledsoe, 2002). Seterusnya, serat yang telah terpisah akan dibersihkan 

dan dijemur kering sebelum dibundelkan. 

  
Proses retting menghasilkan serat panjang berwarna putih dan bersih 

yang bermutu tinggi. Proses ini mengambil masa lebih kurang 15 

hingga 22 hari bergantung kepada umur pokok kenaf yang dituai serta 

suhu dan jenis air yang digunakan (Monti & Alexopoulou, 2013). Air 

kolam atau sungai di kawasan tropika merupakan medium yang paling 

sesuai untuk proses retting kerana suhu yang panas dan kandungan 

bakteria semula jadi mampu menguraikan lignin dan hemiselulosa. 

Namun begitu, Paridah et al. (2011) menyatakan retting yang terlalu 

lama boleh menyebabkan serat menjadi lemah, manakala retting yang 

terlalu singkat menghasilkan serat yang kasar dan kusut. Selepas kenaf 

dikeringkan, kandungan air di dalam serat hendaklah di antara 12 

hingga 17 peratus bagi memastikan kualiti serat yang stabil dan sesuai 

untuk pemprosesan selanjutnya.  

 

Paparan 25: Serat kenaf 

 

 

 

 Penuaian Serat Sederhana Panjang 

 

Serat kenaf sederhana panjang dihasilkan melalui penuaian batang 

kenaf menggunakan penuai foraj. Foraj kenaf yang telah dituai 

kemudiannya dijemur untuk pengeringan atau dibiarkan kering secara 

semula jadi melalui pengudaraan. Dengan menggunakan mesin khas 

(mesin dekortikasi), serat luar dibersihkan daripada serat dalam dan 

dibundelkan. Serat dalam akan dihancurkan menjadi serbuk dan 

dibungkus (Zhang et al., 2020; Webber & Bledsoe, 2002).  

 
 Paparan 26: Serat luar kenaf 

 Penuaian untuk Makanan Ternakan 

 

Batang kenaf dituai pada usia enam hingga lapan minggu 

menggunakan penuai foraj. Terdapat dua jenis makanan ternakan yang 

dihasilkan daripada kenaf iaitu makanan yang perlu dikeringkan dan 

makanan yang diproses secara basah. Batang yang telah dikeringkan 

dan dipotong akan diproses menjadi pelet, kiub atau compressed alfalfa 

feed (CAF). Sementara itu, untuk menghasilkan silaj, batang kenaf 

yang telah dipotong akan dimasukkan ke dalam tong dan dipadatkan 

(Abdullah et al., 2016; Mahayuddin et al., 2019). Proses ini 

membolehkan kandungan nutrien dalam batang kenaf dapat bertahan 

untuk tempoh simpanan yang lebih lama serta menjadikan kenaf 

sebagai alternatif makanan ternakan yang berkualiti tinggi. 

 

Paparan 27: Pelet 

 

Paparan 28: Kiub 

 

 

 RUMPAI DAN PEROSAK 

 

 Kawalan Rumpai  

 

Rumpai yang tumbuh meliar di tanah akan menjadi pesaing dengan 

tanaman bagi mendapatkan ruang, air, cahaya dan nutrien. Untuk 

memaksimumkan pengeluaran hasil kenaf, kawalan rumpai perlu 

dilakukan pada peringkat awal penanaman pokok supaya tiada 

persaingan antara pokok dengan rumpai bagi menggalakkan 

pertumbuhan pokok dengan baik. Aktiviti kawalan rumpai boleh 

dilakukan awal semasa penyediaan tanah iaitu tiga minggu sebelum 

penaburan biji benih dengan menggunakan racun sistemik. Namun, 

Mohd Yusof et al. (2015) berpendapat jika petani menggunakan racun 

rumpai jenis pracambah, racun hendaklah disembur sejurus selepas 

penaburan biji benih bagi mengelakkan persaingan dengan tanaman.  

Jika perlu, racun rumpai sistemik juga boleh disembur dalam masa 

sebulan selepas pokok kenaf ditanam bagi memberikan masa 

secukupnya untuk pertumbuhan tampang sebelum pokok 

mengeluarkan bunga. Menurut MARDI, (2018), rumpai yang tidak 

dikawal dan berlebihan akan menyebabkan kehilangan hasil kenaf 

sehingga 85 peratus kerana persaingan yang berlaku terhadap ruang 

untuk pokok membesar dan kesuburan tanah yang terjejas. 

 

 Perosak 

  
Pokok kenaf selalunya diserang oleh serangga kerana ia mengeluarkan 

nektar yang banyak dan menjadi tarikan kepada serangga perosak. 

Pada awal musim, jika serangan serangga perosak tidak banyak, racun 

tidak diperlukan. Antara serangga perosak kenaf ialah kumbang sepit, 

kumbang Jepun, ulat ratus, afid, kutu trip dan larva anomis flava serta 

dysdercus cingulatus. Namun, serangga ini boleh dikawal 

menggunakan racun perosak seperti confidor atau decis, mengikut 

kadar yang ditetapkan oleh pengeluar (LKTN, 2019). Selain itu, kenaf 

juga merupakan perumah bagi cacing nematoda. Serangan cacing ini 

menjejaskan kualiti hasil kenaf kerana ia menyerang akar kenaf dan 

menyebabkan pertumbuhan kenaf terencat sehingga pokok tumbang 

atau mati. MARDI (2020) menyatakan bagi mengawal cacing nematoda 

ini, racun furadan 3G digunakan dengan kadar yang ditetapkan. 

POTENSI TANAMAN KENAF DI MALAYSIA 

Riyanti Saari1, Mohammad Illyas Sidik2, Balkish Mahadir Naidu2 
1Bahagian Perangkaan Perdagangan Antarabangsa, Jabatan Perangkaan Malaysia 

2Bahagian Metodologi dan Penyelidikan, Jabatan Perangkaan Malaysia 

  
1.0 PENGENALAN 

 

• Separuh daripada pegangan pertanian individu tanaman kenaf di Malaysia berada 

di Pahang, 55.4 peratus. 

• Lebih separuh daripada pegangan pertanian individu tanaman kenaf adalah lelaki 

dan dalam kalangan umur 31 – 59 tahun. 

• Tanaman kenaf di Malaysia didominasi untuk pengeluaran fiber berbanding biji 

benih. 

 

Profil Pegangan Pertanian Kenaf di Malaysia 

Berdasarkan kepada penemuan Banci Pertanian 2024, pegangan pertanian individu 

tanaman kenaf di Malaysia adalah seramai 862 orang. Pegangan pertanian individu 

tanaman kenaf tertinggi di Malaysia adalah Pahang (55.2%) diikuti Terengganu 

(14.5%), Perlis (9.5%), Kedah (9.2%), Kelantan (8.3%), Perak (2.0%), Melaka 

(0.5%) dan Johor (0.3%). Dari segi taburan pegangan pertanian individu mengikut 

daerah pentadbiran pula, Pekan, Pahang merupakan daerah pentadbiran tertinggi 

yang mencatatkan bilangan pegangan pertanian paling ramai iaitu 476 orang diikuti 

Setiu, Terengganu (57 orang) dan Besut, Terengganu (49 orang). Majoriti pegangan 

pertanian individu tanaman kenaf adalah lelaki (63.9%) berbanding perempuan 

(36.1%). Dari segi kumpulan umur, majoriti pegangan pertanian individu tanaman 

kenaf (62.5%) terdiri dalam kalangan umur 31 hingga 59 tahun. Pertubuhan yang 

menjalankan aktiviti tanaman kenaf adalah empat pertubuhan iaitu dua pertubuhan 

di Pahang dan masing-masing satu pertubuhan di Kedah dan Perlis. 

 

Kenaf (Hibiscus cannabinus) merupakan tanaman serbaguna yang semakin mendapat 

perhatian di peringkat global disebabkan potensinya dalam pelbagai aplikasi industri 

serta sumbangannya terhadap kelestarian alam sekitar (Hossain et al., 2021). Impak 

ekonomi kenaf di peringkat dunia dapat dilihat daripada beberapa aspek, termasuk 

pengeluaran, perdagangan antarabangsa, industri hijau dan sumbangannya kepada 

pembangunan mampan (Shinoj et al., 2011; Zakaria et al., 2020). Menurut FAO (2022), 

kenaf bukan sahaja ditanam di Malaysia malah di pelbagai negara seperti India, China, 

Bangladesh, Amerika Syarikat dan negara ASEAN seperti Indonesia, Vietnam dan 

Thailand. 

 

Webber dan Bledsoe (2002) menyatakan Amerika Syarikat telah menerokai tanaman 

kenaf sebagai alternatif mampan untuk pengeluaran kertas dan penghasilan produk 

mesra alam bagi kelestarian alam sekitar. Di India pula, dikenali sebagai ‘mesta’, 

‘ambadi’, ‘palungi’, ‘deccan hemp’, atau ‘bimli jute’. Tumbuhan ini telah ditanam selama 

lebih dari satu abad dengan kebanyakan penanaman di negeri Madhya Pradesh, 

Andhra Pradesh dan Tamil Nadu (Ramachandran et al., 2019; ICAR, 2021).  

 

Kenaf kekal sebagai tanaman penting di China yang menyumbang kepada pelbagai 

sektor perindustrian dan menyokong kehidupan petani (Liu et al., 2020). Zhao et al. 

(2018) menyatakan fiber digunakan dalam pelbagai industri termasuk pengeluaran tali, 

benang, kain kasar dan kertas. Manakala di Indonesia, ia dikenali sebagai ‘Java jute’ 

atau ‘Deccan hemp’. Wilayah utama penanaman kenaf di Indonesia ialah Laren, 

Lamongan, Jawa Timur (Ministry of Agriculture Republic of Indonesia, 2019). 

 

Di Korea, kenaf ditanam terutamanya untuk fiber dan tanaman makanan ternakan. 

Pada tahun 1960, ia diiktiraf sebagai sumber fiber bukan kayu untuk pengeluaran guni. 

Walau bagaimanapun, penanaman ini dihentikan pada awal tahun 1970 dengan 

kemunculan alternatif sintetik (Kim & Lee, 2015). Pada tahun 2010, potensi baru kenaf 

telah diterokai sebagai tanaman untuk makanan ternakan. RDA (2022) melaporkan 

lebih kurang 100 hektar telah diusahakan di tanah tebus guna Saemangeum, 

Jeollabuk-do untuk pengeluaran kasar pada tahun 2022. Dalam menyokong usaha ini, 

penyelidik telah membangunkan varieti kenaf domestik bernama ‘Jangdae’. Menurut 

Park et al. (2021), varieti yang diimport sebelum ini telah menunjukkan hasil biojisim 

yang tinggi tetapi sukar untuk ditanam kerana mempunyai masalah pembungaan lewat 

dan perolehan benih. Pengenalan ‘Jangdae’ telah memudahkan penanaman 

domestik, mengurangkan kos benih dan berpotensi meningkatkan pendapatan petani. 

Penanaman percubaan dengan kerjasama perkhidmatan penyelidikan pertanian 

tempatan sedang menjalankan kajian mengenai pertumbuhan dan ciri-ciri anatomi 

kenaf yang memberikan pandangan berharga untuk mengoptimumkan amalan 

penanaman kenaf (RDA, 2022). 

 

Selain itu, penyelidikan terhadap pembangunan produk kenaf oleh Park et al. (2021) 

yang bertujuan untuk meningkatkan hasil biojisim dan memfokuskan pada ciri-ciri 

berbunga lewat yang sesuai bagi iklim di Korea. Selain fiber dan makanan ternakan, 

penerokaan produk kenaf sedang dikaji untuk menghasilkan kertas, biokomposit, 

papan fiber, bioplastik dan tekstil, sejajar dengan trend global ke arah penggunaan 

bahan mesra alam (Kumar et al., 2020; Lee & Kim, 2022). Tambahan pula, kajian 

daripada Lim et al. (2018) telah mengenal pasti sebatian antioksidan pucuk kenaf yang 

berpotensi memberikan manfaat dalam bidang kesihatan. Walaupun penanaman 

kenaf di Korea telah merosot, usaha terbaru dalam pembiakan, penanaman biji benih 

dan pembangunan produk memberikan hala tuju baharu untuk memanfaatkan potensi 

pertanian dan perindustriannya (RDA, 2022). 

 

Tanaman kenaf telah dikembangkan ke seluruh Malaysia pada tahun 2010 dan mula 

diusahakan secara besar-besaran di Pahang, Kelantan, Terengganu, Perak, Negeri 

Sembilan dan Johor untuk pengeluaran fiber dan core. Tanaman kenaf bagi 

pengeluaran biji benih pula dilaksanakan di Kedah dan Perlis. 

 

Menurut Hossain et al. (2021), kenaf adalah tumbuhan yang berasal daripada keluarga 

Malvaceae dan ditanam terutamanya untuk fiber yang digunakan dalam pelbagai 

industri. Di Malaysia, Zakaria et al. (2020) menyatakan kenaf telah dikenali sebagai 

tanaman yang berpotensi untuk meningkatkan pendapatan petani dan menambah baik 

industri pembuatan. Kenaf mula diperkenalkan di Malaysia pada tahun 1990 sebagai 

alternatif tanaman komoditi utama lain, seperti getah dan kelapa sawit. Pada tahun 

1999, Kerajaan Malaysia melalui Lembaga Kenaf dan Tembakau Negara (LKTN) mula 

menjalankan program penyelidikan dan pembangunan untuk meningkatkan 

pengeluaran kenaf. LKTN bertujuan untuk mempromosikan kenaf sebagai tanaman 

alternatif yang berdaya saing dan mampan.  

 

Pada awal tahun 2000, Malaysia memulakan pengeluaran kenaf dalam skala yang 

lebih besar, terutamanya di kawasan seperti Terengganu, Kelantan dan Pahang 

(Mohd Jani et al., 2018). Usaha untuk meningkatkan pengeluaran dan pemprosesan 

kenaf berkembang melalui penubuhan ladang kenaf komersial dan kilang 

pemprosesan. Pada tahun 2010, industri kenaf di Malaysia mula berkembang dengan 

lebih pesat. Zakaria et al. (2020) menyatakan syarikat mula menghasilkan pelbagai 

produk daripada kenaf seperti papan komposit, kain, bahan pembungkusan dan bahan 

biokomposit untuk industri automotif. Malaysia juga memulakan eksport produk kenaf 

ke pasaran antarabangsa (LKTN, 2021). Textile Media Services (2015) melaporkan 

sebanyak 760 tan fiber kenaf telah dieksport ke China dan 20 tan ke Thailand dengan 

nilai hampir RM1 juta pada tahun 2015. 

 

Menjelang tahun 2021, nilai eksport produk kenaf Malaysia meningkat kepada sekitar                     

RM10 juta (Astro Awani, 2021). Negara utama pengimport kenaf Malaysia termasuk 

China, Thailand, Korea Selatan, Jepun dan beberapa negara Eropah. Textile Media 

Services (2015) menyatakan permintaan tinggi terhadap fiber kenaf Malaysia 

disebabkan oleh kualitinya yang sesuai untuk pelbagai industri seperti automotif, 

pembinaan dan perabot. Dengan peningkatan kesedaran tentang pembangunan 

mampan pada tahun 2020, kenaf  semakin dikenali sebagai tanaman yang mesra alam 

kerana tidak memerlukan banyak penggunaan bahan kimia dan dijadikan alternatif 

kepada bahan mentah sintetik. Malaysia terus menggalakkan pengeluaran kenaf 

dalam sektor pertanian sebagai sebahagian daripada inisiatif hijau dan industri yang 

lebih mampan.  

 

Keluasan bertanam kenaf di Malaysia telah menunjukkan peningkatan dalam 

beberapa tahun kebelakangan ini. Namun, angka yang tepat mengenai keluasan 

bertanam kenaf berubah setiap tahun bergantung kepada program dan inisiatif 

kerajaan serta permintaan pasaran. Pada tahun 2020, keluasan bertanam kenaf di 

Malaysia dilaporkan sekitar 1,000 hingga 2,000 hektar (LKTN, 2021). Kerajaan melalui 

pelbagai agensi seperti Institut Penyelidikan dan Kemajuan Pertanian Malaysia 

(MARDI), Lembaga Kenaf dan Tembakau Negara (LKTN) dan Kementerian 

Perladangan dan Komoditi (KPK) berusaha untuk memperluaskan kawasan tanaman 

kenaf dalam usaha menjadikannya sebagai tanaman komersial yang penting 

terutamanya di negeri-negeri yang sesuai dengan iklim tropika seperti Kelantan, 

Terengganu dan Perlis (MARDI, 2020). 

 

Mulai tahun 2024, tanaman kenaf telah diperluaskan bagi projek makanan ternakan 

dan ia bergantung pada peruntukan tahunan yang dibekalkan oleh LKTN. Tempoh 

matang bagi tujuan ini adalah sekitar 45 hari, di mana hasil tuaian melibatkan pucuk 

dan batang kenaf yang masih hijau sebelum penghasilan benih berlaku (KPK, 2024). 

Kenaf dilihat sebagai alternatif yang berpotensi untuk menggantikan tanaman lain 

seperti kelapa sawit atau getah, serta sebagai langkah dalam memperbanyakkan 

tanaman mesra alam yang memberi manfaat kepada tanah dan mengurangkan 

kebergantungan pada sumber bahan bakar fosil. Zakaria et al. (2020) berpendapat 

peluang untuk mengembangkan kenaf masih besar dan keluasan penanaman 

dijangka akan terus berkembang jika permintaan industri untuk produk kenaf seperti 

fiber dan biokomposit terus meningkat. 

 

Pengeluaran benih menawarkan pulangan yang lebih tinggi dengan harga jualan 

antara RM20,000 hingga RM40,000 per tan manakala bagi pengeluaran fiber dan core 

harga jualan hanya sekitar RM500 per tan metrik (LKTN, 2023). Dari segi pendapatan 

kasar pula, pengeluaran benih juga menawarkan nilai yang lebih tinggi sekitar 

RM6,000 hingga RM12,000 sehektar dan sebaliknya, pengeluaran fiber dan core 

dengan pendapatan kasar kira-kira RM5,000 sehektar bagi batang kenaf kering (KPK, 

2024). 

 

Di peringkat antarabangsa, pelabur Korea turut berhasrat untuk menjalinkan 

kolaborasi dalam industri kenaf di Sabah bagi tujuan pengeluaran kayu arang. Inisiatif 

ini bertujuan untuk menghasilkan bahan api alternatif yang mesra alam, khususnya 

arang kenaf yang boleh digunakan untuk memasak dan pemanasan terutamanya 

dalam industri kecil serta keperluan rumah semasa musim sejuk (New Straits Times, 

2023). 

 

Meskipun kenaf mempunyai potensi yang besar, industri ini menghadapi cabaran 

seperti kekurangan teknologi pemprosesan yang efisien dan pemasaran yang belum 

berkembang sepenuhnya (Mohd Jani et al., 2018). Walau bagaimanapun, dengan 

sokongan berterusan dari kerajaan dan sektor swasta, kenaf berpotensi dapat 

memainkan peranan lebih besar dalam ekonomi Malaysia pada masa hadapan 

terutamanya dalam menghasilkan produk yang mesra alam di pasaran tempatan dan 

antarabangsa (Zakaria et al., 2020). 

2.0 IMPAK EKONOMI TANAMAN KENAF 

 

Tanaman kenaf memberikan pelbagai impak positif terhadap ekonomi negara, 

terutama dalam sektor pertanian, perindustrian dan eksport. Potensi kenaf sebagai 

tanaman industri menjadikannya antara sumber ekonomi baharu yang mampan dan 

mesra alam. Rujuk Paparan 29 di bawah: 

 

Paparan 29: Impak Ekonomi Tanaman Kenaf 

